
定州謝到任表

作者：蘇軾　北宋

本作品收錄於《東坡全集�》

兵民重寄，本禦侮以折沖；疆場久安，但坐嘯而畫諾。才微祿厚，恩重命輕。臣軾〈（

中謝）〉。伏念臣一去闕庭，三換符竹。坐席未暖，召節已行。筋力疲於往來，日月逝

於道路。未經周歲，復典兩曹。朝廷非不用臣，愚蠢自不安位。所宜竄逐，更冒寵榮。

此蓋伏遇皇帝陛下，離明正中，乾健獨運。追述東朝之遺意，收此散材；眷言西學之舊

臣，付之善地。致此衰朽，尚未棄捐。臣敢不勤恤民勞，密修邊備。茍無大過，以及期

年。漸還魚鳥之鄉，以畢桑榆之景。臣無任。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

